MAYC Kelantan Bantu SPR Daftar Belia Sebagai Pemilih

GUA MUSANG, 18 Apr (Bernama) -- Gabungan Kelab-Kelab Belia Malaysia (MAYC) Kelantan
akan mengekalkan aktiviti tahunan utamanya sebagai Penolong Pendaftar Pemilih
Suruhanjaya Pilihan Raya (SPR) untuk menarik lebih ramai golongan muda mendaftar
sebagai pengundi.

Pengerusinya Zamzani Harun berkata tugas sukarela itu, yang dilaksanakan MAYC setiap
tahun, merupakan kejayaan besar pertubuhan itu dalam membantu kerajaan khususnya
SPR.

"Matlamat kita ialah mensasarkan lebih ramai golongan muda khususnya belia yang
mencapai umur 21 tahun menjadi pemilih," katanya kepada Bernama di sini, hari ini.

Beliau berkata aktiviti itu yang diadakan di Gua Musang dan Pasir Mas menerima sambutan
menggalakkan.

